
之官加等陞遷有能捍患禦敵以軍功論不次擢用如才

略恢弘可當大用卽由此爲兵備爲廵撫爲總督無不可

者若用之不效無益地方者降三級別用若觀望推諉以

致誤事者輕則罷黜重則軍法治罪夫旣開功名之路以

歆之于先又嚴降罰之條以繩之于後庶修職者多而邊

方有賴矣　上曰宜加意擇人悉如議行○賈三近曰近

年州縣長吏率重甲科而輕鄕舉同一寬也在進士則爲

撫字在舉人則爲姑息同一嚴也在進士則爲精明在舉

人則爲暴戾低昂之閭殿最攸異又今州縣正官有缺率

委佐貳大都年力衰耗資格卑微漁獵貪饕雖亟爲褫職

而新民已重狼狽不堪矣宜下吏部凡州縣長吏毋得偏

重進士署印毋得濫授雜流詔允行

七月御史張守約追論故錦衣都督陸炳結納世蕃播惡

流毒宜追戮炳尸逮治其子繹姪緒藉其家得旨姑削其

官追奪誥命子姪俱爲民資產如數籍入

八月刑科給事中舒化等請釋户科給事中李已內犯張

思等分別情罪輕重行罰得旨已釋爲民恩等繫獄如故

始法司意恩等有內援欲借以脫已及已獨釋衆始翕然

謂　上仁明獨斷左右不得與也

十月命肅府輔國將軍縉𤏳襲封爲王仍支輔國將軍祿

--

禮部覆言宗藩襲封莫重于親王萬世遵守莫嚴于君命

縉𤏳以懷王從父例不得繼襲陳洪等私入其賄力主之

部議終不能奪

十一月上御文華殿日講畢大學士李春芳面奏北虜封

貢事具言外示羈縻內修守備意　上曰卿等議當其卽

行之于是左右知事由宸斷異議稍息

辛未〈隆慶五年〉

正月大學士李春芳言東宫未出閣時閣臣以朔望次日

行謁見禮不惟臣等獲遂瞻仰之私而　東宮亦可閒習

禮儀養成儲德　上許之

三月殿試進士賜張元忭等四百十五人及第出身有差

四月禮科給事中張國彥奏召對一節　先朝大學士李

時所記召對錄始于嘉靖九年終于十五年政事因革人

材進退𥤩不召問臣察面決可否與家人無異乃今日所

當繼述者謹以前錄撮其大要總二十九條繕寫上進伏

望遵行　先朝盛事　詔留覽○俺答旣入貢邊防大弛

軍餉皆入帥帑以啗虜閒以遺京近邊卒餒瘠無復有生

理而板升生齒日蕃強梗無賴識者憂之○大學士高拱

言國家用人不得官于本土此惟有民社之責者則然耳

若夫學倉驛逓等官其官甚卑其家甚貧一授遠官或弃

